John James cyf. Bethan Clement

FFRWYTH YR YSBRYD YDY CAREDIGRWYDD

Darlleniad o’r Ysgrythur: Mathew 11:28 – 29 a Colosiaid 3:12 - 17

Cyflwyniad

Yn ein hefengyl, mae Iesu’n disgrifio’i iau fel un ‘gyfforddus’, Mathew 11:30.  Mae’r gair ‘cyfforddus’ yma yn golygu esmwyth.  Dydy ei iau e ddim yn rhwbio’r gwddw, dydy e ddim yn brifo.  Mae e’n ffitio, mae e’n dyner, mae’n hawdd ei wisgo.  Dyn tyner ac addfwyn oedd ein Harglwydd.  Does dim llawer o bethau sy’n fwy deniadol na thynerwch dyn cryf.

1. Caredigrwydd Duw.  Eseia 42:3.

Yma, mae Eseia yn defnyddio’r gair caredig i ddisgrifio’r Meseia, ‘Fydd e ddim yn torri corsen sydd wedi ysigo, nac yn diffodd llin sy’n mygu.’  Byddai’r cerddor cyffredin yn taflu corsen â nam arni gan na fyddai gwerth ei thrwsio.  Byddai man a man i ni ddiffodd pabwyr yn mudlosgi oherwydd byddai’r mwg a’r arogl yn afiach.  Ond mae Duw mor dyner ac addfwyn fel ei fod yn barod i drwsio ac adnewyddu’r gorsen â nam arni, ac mae’n barod i droi’r fegin ar babwyr sy’n mudlosgi nes ei fod yn fflam dân eto.  Haleliwia!!

Dydy caredigrwydd ddim yn anghymarus â bod yn bŵerus.  Y diffiniad gorau o garedigrwydd ydy ‘pŵer sy’n cael ei reoli’n berffaith’.  Ydych chi erioed wedi gweld llong fawr yn docio?  Caiff ei llywio’n fedrus i ymyl y cei gyda holl ynni’r llong o dan reolaeth y peilot.  Rydyn ni’n gweld caredigrwydd Crist yn y ffordd y deliodd gyda’r gyda’r wraig odinebus.  Roedd e mor wahanol i’r Ysgrifenyddion a’r Phariseaid a oedd fel petaen nhw’n ymhyfrydu yn y ffaith eu bod yn gallu pwyntio bys ati!  Doedd e ddim yn esgusodi ei phechod ond deliodd yn garedig â hi.
2. Caredigrwydd Cristnogol,  Colosiaid 3:12

Mae caredigrwydd yn cael ei weld, nid yn unig fel ffrwyth, ond hefyd fel rhan o’n gwisg Gristnogol.  Mae fel iwnifform mae’n rhaid i ni ei gwisgo.  Mae caredigrwydd Iesu’n heintus.  Mae dod i gysylltiad â fe’n ennyn caredigrwydd yn y crediniwr.

3. Caredigrwydd Bugeiliol.

Gweler 2 Timotheus 2:24 – 26.  Dyma air i bawb sydd â chyfrifoldeb bugeiliol o unrhyw fath.  Mae’n ddatblygiad o’r hyn rydyn ni wedi ei weld yn barod.  Mae Timotheus, fel y cofiwn, yn cael ei ddyrchafu i fod ‘yn garedig at bawb’ (adnod 24).  Roedd Paul mor dyner â mam yn nyrsio ei phlentyn yn y ffordd yr oedd yn meithrin y rhai cyntaf gafodd dröedigaeth yn Thesalonica (1 Thesaloniaid 2:7).  Felly, rydyn ni i fod yn garedig ac yn dyner tuag at y rheiny sy’n ifanc yn y ffydd.  ‘Caredigrwydd ydy’r gadwyn aur sy’n dal cymdeithas ynghyd’ meddai Goethe.  Mae’n esiampl wych o ffrwyth yr Ysbryd.

 Cwestiynau ar gyfer trafodaeth.

1. Gwnewch restr o sut mae Duw’n dangos ei garedigrwydd tuag aton ni.  Cymrwch amser i ystyried y rhestr a diolch iddo.

2. Edrychwch ar Ioan 8:1 – 11.  Trafodwch stori’r wraig gafodd ei dal yn godinebu.  Trafodwch beth fyddai eich agwedd chi pe baech chi yn y dyrfa.

Sut fyddech chi’n teimlo am y wraig hon pe bai eich gŵr chi wedi bod yn rhan o’r peth?

Beth ydych chi’n feddwl o’r ffordd gafodd hi ei thrin gan Iesu?

Beth ydy’r wers i ni yma?

3. Beth ydy’r caredigrwydd mwya mae unrhyw un wedi ei ddangos i chi?  Sut ymateboch chi i’r caredigrwydd yma?

4. Oes yna’r fath beth â charedigrwydd cydweithredol? Sut gallai’r Eglwys ddangos caredigrwydd tuag at y gymdeithas y mae’n ei gwasanaethu?

